
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á śrīkōdaṇḍarāmapañcāśat Á Á
hayagrīvakṛpāpātram ātrēyakulabhūṣaṇam Á
sēvākhyasvāminaṃ sēvē budhannvaparadēśikam Á Á

ādau prapadya nikhilān karuṇābharaṇān gurūn Á
kōdaṇḍakaruṇāśliṣṭaṃ sēvē madhurarāghavam Á Á

kōdaṇḍaśriyamātanōti padavī -
madhyāsthitō dakṣiṇāṃ

sañcārēṇa sanāthayan sukṛtinō
nassītayā saṃyutaḥ Á

śrīmatyāyatanē taḍāgasubhagē
sēvāṃ diśan sa svayaṃ

bhāsvadvaṃśadivākaraḥ karuṇayā
jējīyatē rāghavaḥ Á Á 1 Á Á

kṣētrāṇi draviḍēṣu santi bahudhā
divyāni sattvōttarā -

ṇyārāmādiyutāni tāni bhagava -
tprēṣṭhāni puṣṭāni ca Á

tatra śrīmadhurāntakaṃ bahuguṇaṃ
pūrṇaṃ mahadbhiḥ puraṃ

kōdaṇḍē śriyamudvahan vijayatē
taṃ daṇḍavatsannataḥ Á Á 2 Á Á



śrīkōdaṇḍarāmapañcāśat

kōdaṇḍaṃ dharamāṇa ēva dharaṇi -
trāṇāya baddhādarō

līlāṃ daṇḍadharatvarūpamahitāṃ
vyaktīcikīrṣuḥ svayam Á

āśāṃ dharmapatērupētya kṛpayā -
viddhaḥ paraṃ mādṛśān

trātuṃ samprati divyadēśanilayaḥ
prītyā śriyā bhrājatē Á Á 3 Á Á

sēvārthaṃ tapasi sthitā bahuguṇā -
rāmā munīndrāḥ prabhō

sañcārēṇa punanti dēśamakhilaṃ
vyaktiṃ tavāśāsatē Á

vyaktistē gaganē vanē ca gahanē
nīrē ca tīrē’mbudhēḥ

tasmātsañcaratāṃ pacēlimaphalaṃ
tvaṃ bhrājasē rāghava Á Á 4 Á Á

vaiśiṣṭyaṃ paricinvatāmiha satāṃ
tuṣṭau na paryāptatā

śiṣṭā yatra viśiṣṭabhaktibharitā
yatsēvayā nirvṛtāḥ Á

ārāmē vakulāṭavīparigatē
rāmābhirāmō bhavan

tattvaṃ sādhu hitaṃ ca bhūri puruṣā -
rthaṃ puṣkalaṃ yacchasi Á Á 5 Á Á

kēcidraṅgaśayaṃ vadanti parayā
bhaktyā mahāntaṃ prabhuṃ

kēcittānanurundhatē paramayā
bhaktyā tathaivādarāt Á

śētē sādhu samarcitassa bhavatē -
tyēvaṃ jaguḥ kāraṇaṃ

tvāmēvātra vidāṅkarōmi karuṇā -
pūrṇaṃ mahāntaṃ dhruvam Á Á 6 Á Á

śāstrēṇāvagataṃ mahattvamatulaṃ
saṅkētataḥ kalpitaṃ

buddhyā vā kuśalaiḥ kuśāgradhiṣaṇaiḥ
susthāpitaṃ puṣkalam Á

āstāṃ tanmadhurāntakē tu viditaṃ
cābālavṛddhōditaṃ

pratyakṣaṃ pravadāmi pūrṇapuruṣaṃ
rāmaṃ mahāntaṃ mudā Á Á 7 Á Á

kōdaṇḍaḥ karuṇāmayastava karē
vibhrājatē śōbhanaḥ

kō daṇḍyō bhavitā yadāsti subhagā
pārśvē kṣamānandinī Á

ucchrāyaṃ paramaṃ prapadya sakalā -
nākarṣayatyanvahaṃ

taṃ sēvē karuṇākaraṃ muhurahaṃ
śārṅgāvatāraṃ param Á Á 8 Á Á

kōdaṇḍō vṛjinaṃ vināśayatu mē
yadvittavatsañcitaṃ

yajjyādarśanataḥ prayāti vilayaṃ
sajyasya sajjasya vā Á

jyānādō nahi śuśruvē kathamapi
tvattō’ntaraṅgairdhruvam

dṛśyaṃ kōmalagātraśōbhinamimaṃ
kōdaṇḍamārādhayē Á Á 9 Á Á

ēkēnāpi kṛtēna tuṣyati bhavān
sādhūpakārēṇa ca

prāñcastatpratiyanti tattvamadhunā
jānāmi niścapracam Á

ījē yatsutasāhyatō daśarathō
yēnātmajaṃ labdhavān

tatkārtajñyadhiyā vibhaṇḍakamunēḥ
sēvāṃ dadāsyanvaham Á Á 10 Á Á

yō yassēvitumīhatē prabhumamuṃ
kōdaṇḍapāṇiṃ śriyā -

juṣṭaṃ sattapasāṃ pacēlimaphalaṃ
prādurbabhūva svayam Á

ētacchrīmadhurāntakaṃ parigṛhī -
taṃ vāsayōgyaṃ padaṃ

saṃsēvyāśu vayaṃ labhēmahi phalaṃ
hitvāpi puṣṭaṃ tapaḥ Á Á 11 Á Á

viśvāmitrapurassarēṣu vibhavē
puṣṭēṣu tē sēvayā

vikhyātēṣu tapōdhanēṣu bhagava -
tsēvāparēṣvanvaham Á

aṅgēbhyassamitō vibhaṇḍakamuni -
stvāṃ sēvituṃ dakṣiṇāṃ

arcāyāmapi tasya darśanamiha
kṣētrē dadāsi dhruvam Á Á 12 Á Á

abdhiṃ sampariśōṣayāmi gaditaṃ
jānāmi tīrē’mbudhēḥ

laṅkāṃ dāhayituṃ nijaṃ prahitavān
dūtaṃ kapīnāṃ varam Á

śiṣṭaṃ plāvanamātanōṣi kṛpayā
hastēna dṛṣṭyā ca naḥ

lōkānāṃ madhurāntakē sthiratarā
śuddhiśca bhūtirdhruvā Á Á 13 Á Á

sugrīvastava sannidhau priyatamō
maitrīṃ paraṃ prāptavān

ātmānaṃ saha bandhusēvakagaṇai -
rdhanyaṃ vyadhātsēvanāt Á

tvadvīryaṃ pariśaṅkatē sma purataḥ
pratyāyitaḥ sāmprataṃ

nūnaṃ hūṇamukhān jalāśayamiṣā -
tpratyāyayasyadbhutam Á Á 14 Á Á

lōkān pāsi caturdaśātha vidita -
ssarvēśvaraḥ sāmprataṃ

asmān rakṣitumāgataḥ karuṇayā
māturvacō mānayan Á

kiṃ kiṃ vā na kṛtaṃ tvayā vanabhuvi
prītēna madrakṣaṇē

nāmāpyētya taḍāgarakṣaka iti
brūmaḥ kathaṃ tē kṛpām Á Á 15 Á Á

santyēvātra bahūni dakṣiṇadiśā -
bhōgyāni dhāmāni tē

bhaktāssantu tapasvinō bahuvidhāṃ
bhūtiṃ prapadyākhilām Á

naitacchrīmadhurāntakēna samatā -
māpnōti divyaṃ sthalam

vaiśiṣṭyaṃ kva nu lakṣmaṇasya viditaṃ
pūrvāparē janmani Á Á 16 Á Á

śrīsatyavrataśēvadhirvaradarāḍ -
rājatkarīndrācalē

kāñcīpūrṇamuniṃ ṣaḍāha vacanā -
nyarcāsamādhāvapi Á

tatpūrṇāśrayaṇaṃ yataśca ghaṭitaṃ
rāmānujasyāñjasā

sarvēṣāmiha pūrṇatā bahumukhī
sampadyatē rāghava Á Á 17 Á Á

kāñcīpūrṇanidarśitēna supathā
yātō hi rāmānujaḥ

prāpya śrīmadhurāntakaṃ guruvarā -
tpūrṇācca pūrṇō’bhavat Á

saṃskārān paramān vasiṣṭhamukhatō -
’pyatraiva śiṣṭōttamāt

nūnaṃ prāptavatā vibhurvijayatē
rāmānujēnādbhutam Á Á 18 Á Á

kṣētraṃ śrīmadhurāntakaṃ bahuguṇaṃ
grīṣmē’pi śītōrjitaṃ

yatra śrīharitattvamākalayatāṃ
hārītavarcō balam Á

pūrṇaṃ śālibhirujjhitaṃ khalagaṇai -
rjuṣṭaṃ mahadbhiḥ puraṃ

satyaṃ satyasamē vibhāti muditaḥ
kōdaṇḍarāmaḥ śriyā Á Á 19 Á Á

gambhīrē madhurē tathaiva subhagē
pūrṇē mahatsēvitē

divyē puṣkarasannibhē sumahati
snātvā mudā’kardamē Á

nirdhūtākhilakalmaṣāssumanasa -
stvāmudyatāssēvituṃ

pūrṇā dhanyatamā nayanti divasā -
natraiva rāmādbhutam Á Á 20 Á Á

viśvāmitramukhādidaṃ suviditaṃ
tvāṃ sēvituṃ kānanē

siddhāḥ svīyatapōbalēna bhavata -
stattvaṃ viditvā sthitāḥ Á

tēṣvārādabhivarṣasīva karuṇāṃ
nēdaṃ vicitraṃ prabhō

māmajñaṃ vṛṇuṣē tathā vivṛṇuṣē
mahyaṃ tanūṃ svāmahō Á Á 21 Á Á

puṇyāṃ tē mahatīṃ kathāṃ likhitavān
vālmīkiratyadbhutāṃ

yāṃ ca prītipurassaraṃ pariṣadi
śrutvā mudaṃ prāptavān Á

taddivyaṃ caritaṃ cakāsti bhuvanē
rāmāyaṇaṃ śōbhanaṃ

madvākyē kathamādarō bhavati tē
cintāmimāṃ chindhi mē Á Á 22 Á Á

bhaktāstē hi tapasvinō bahumukha -
prajñā budhaissammatāḥ

śiṣṭāstē prabhavanti vaibhavakathā -
stā vistarādvarṇitum Á

ajñānaṃ sudṛḍhaṃ vidannapi nijaṃ
tvadvīkṣaṇāccōditaḥ

yadyadvacmi kṛpābharēṇa manasā
hē rāghava svīkuru Á Á 23 Á Á

rūpaṃ mānuṣamādadhāsi kṛpayā
tattvaṃ tataḥ kiṃ gataṃ

dhūrtō nāśamiyāya rākṣasapatī
rūpaṃ ca tē dṛṣṭavān Á

puṃsāṃ cittaharē sthitē tvayi tadā
sarvē’pyatuṣyan paraṃ

arcāyāṃ tava sēvayā vayamihā -
mōdāmahē sāmpratam Á Á 24 Á Á

kiṃ brūyāmiha vaibhavaṃ guṇagaṇai -
rjējīyamānasya tē

kiṃ kuryāṃ caraṇāravindayugalē
sēvāṃ vinā sāmpratam Á

kiṃ tattvaṃ śrutighōṣitaṃ bhagavataḥ
kōdaṇḍarāmādṛtē

kiṃ vā jalpatu pāmarō’pi bhuvanē
kiṃ vā gataṃ vaibhavē Á Á 25 Á Á

divyaṃ tē caraṇāmbujaṃ bhuvi satāṃ
kalyāṇakāri dhruvaṃ

yatsambandhi rajaḥ prapadya mahilā -
halyā supūtā’bhavat Á

bhrātōpānahamādarēṇa dharaṇi -
trāṇāya saṃsēvatē

tēnāsmadbhuvi sañcaran vitanuṣē
sarvān supūtān prabhō Á Á 26 Á Á

mādhuryaṃ tava nāmni sādhu viditaṃ
bhaktōpabhōgyaṃ sadā

viśvāmitramunirjagāda madhurāṃ
rāmēti vāṇīṃ tadā Á

mugdhō rāmaguṇēṣu satyavacana -
stātō’pi rūpē tathā

kō vānyō bhayamaśnutē mayasutā -
ttē nāma bhōgyaṃ hi naḥ Á Á 27 Á Á

sanmadhyasthitimicchasīti viditaṃ
sarvairidaṃ ghōṣitaṃ

sādhūnāṃ vasatirvibhāsi gaganē
candrōpamassarvadā Á

kāmaṃ santu tapōdhanā guruvarā -
śśākhāvatāmuttamāḥ

kiṃ tē pūrṇasamāgamō vada mudā
jātō yathātra prabhō Á Á 28 Á Á

duḥkhē duḥkhyasi tōṣamēṣi janatā -
tōṣē paraṃ māmakaṃ

cētō muhyati nirvṛtiṃ ca bhajatē
śrutvā tvadīyasthitim Á

duṣṭō’haṃ tava tōṣaṇāya vidadhā -
myanyādṛśīṃ vaikharīṃ

mā bhūttē mama cēṣṭitēna hṛdayē
duḥkhaṃ kadāpi prabhō Á Á 29 Á Á

viśvāmitramunistathā prakṛtaya -
stē cakṣatē sadguṇān

kṣātrān bhāgavatāṃstathēśvaragatān
svasvānubhūtikramāt Á

ṣāḍguṇyaṃ bahubhirnyarūpi viśada -
prajñaiḥ paraṃ sāmprataṃ

bhinnānēva guṇān vadanti bhavatō -
’nukrōśamukhyān prabhō Á Á 30 Á Á

rūpaṃ tanmadhuraṃ tathaiva caritaṃ
vāṇī sudhāsyandinī

dṛṣṭiḥ puṣṭikarī viśiṣṭajanatā -
bhīṣṭasya sandēśinī Á

mudrāhastadhṛtā tathābhayaharā
cāpō gabhīrō mahān

sthānaṃ śrīmadhurāntakaṃ vijayatē
kōdaṇḍarāmasya tē Á Á 31 Á Á

āśā mē mahatī mahattvakathanē
kōdaṇḍarāma prabhō

śaktirnāsti mitampacō’smi mahatāṃ
sēvāpi dūraṃ gatā Á

ēkaikaṃ ca padaṃ prabhāvabharitaṃ
vindanti muhyanti yē

prājñāstatpadasēvanēna hi vinā
kā vā gatirvidyatē Á Á 32 Á Á

hē rāmāyanamadbhutaṃ pitṛpathē
tē dakṣiṇasyāṃ diśi

prāptaṃ sādhutapaḥphalaṃ ca bahudhā
yēnāvanī rakṣitā Á

duṣṭānāṃ nidhanaṃ satāṃ ca bhavata -
ssēvādhanaṃ śāśvataṃ

sampannaṃ munirāha rāmacaritaṃ
rāmāyaṇaṃ nāmataḥ Á Á 33 Á Á

nīrōpāntanivāsatōṣanilayaḥ
karmāśritō vaidikaṃ

sandhyāsnānajapādivaidhasuvidhā -
lābhapraphullāśayaḥ Á

śikṣāmapyatulāmavāpya nibhṛtaṃ
lōkē’nugṛhṇāsi nō

nūnaṃ bhūri jaḍāśayānanupadaṃ
nīrāśayavyājataḥ Á Á 34 Á Á

rūpaṃ mānuṣamētya karma kṛtavān
yadyatprakṛṣṭaṃ kṣitau

saṅkhyātuṃ kimu pāryatē budhavarai -
rvā mādṛśaiḥ pāmaraiḥ Á

dēvā divyavapurdharā munivarā -
śśuddhāśayā mānavāḥ

rākṣasyaḥ kapayastathaiva vihagā -
ssantyēva tē sākṣiṇaḥ Á Á 35 Á Á

saṅkalpastava śōbhanaḥ pratihatiṃ
kutrāpi naivāśnutē

jñātaṃ tvanmukhatastvadīyacaritā -
ttvatsēvakānmārutēḥ Á

sītāṃ ca pratibōdhayan vijayasē
rakṣābharaṃ sēvasē

saṅkalpaṃ na karōṣi māmiha kuta -
strātuṃ svakīyaṃ janam Á Á 36 Á Á

jānāmyēva madīyapāpanicayaṃ
saṃvardhamānaṃ sadā

jānannapyavaśātpunaḥ punarapi
prājyaṃ tanōmyēva tat Á

prajñāṃ nāśayati pravartayati māṃ
naivōcitē karmaṇi

prāyō naṣṭamatiḥ smarāmi bhagavan
māmañjasā svīkuru Á Á 37 Á Á

sādhūnāmabhirakṣaṇāya gatavā -
nagrē svayaṃ vēgataḥ

tvāṃ sītānugatā tathā priyatarō
rāmānujō’pyañjasā Á

kiṃ satyāpayituṃ samāgata iha
smērānanō māvituṃ

sītālakṣmaṇasaṃyutō raghupatē
vibhrājasē maṇḍapē Á Á 38 Á Á

sītāsētujayādināmaghaṭanā -
drāmō’bhirāmō bhavan

nūnaṃ bhrājasa ityavaimi tu paraṃ
paṭṭābhikalyāṇabhāk Á

yē ca tvāṃ pratiyanti daivatamiti
prāñcō vipaścittamāḥ

tvannāmaiva dharanti cārudhiṣaṇāḥ
kōdaṇḍarāma prabhō Á Á 39 Á Á

lōkē daṇḍadharā bhavanti bahavaḥ
kōdaṇḍadhārī bhavēt

kō vā sāmyamupaitu daṇḍadharaṇā -
ddhastēna mastēna vā Á

kōnvasminniti gāyatā paricayaṃ
samprāpitastvaṃ paraṃ

kōdaṇḍaṃ dharamāṇa ēva vahasē
nāmāpi divyaṃ prabhō Á Á 40 Á Á

viśvāsō mama vartatē tava padē
bhārō’rpitassamprati

tvaṃ māṃ naiva parityajēriti muhuḥ
pratyēmi naktandivam Á

ambā yannijagāda nāsti bhuvanē
yō nāparādhyēditi

śrutvōktiṃ kapiśēkharasya purataḥ
kō vā na vindēddhṛtim Á Á 41 Á Á

bhōktavyaṃ sakalaṃ śubhāśubhaphalaṃ
karmāhṛtaṃ niścitaṃ

vaktavyaṃ nahi vidyatē’tra viṣayē
lōkaḥ pramāṇaṃ prabhō Á

tvatsēvāvihatipradāyini mudhā
duḥkhākarē karmaṇi

kasmātpātayasīti khēdamadhunā
jātaṃ tu dūrīkuru Á Á 42 Á Á

sānnidhyātsarasaṃ tathaiva vakulā -
mōdaprakṛṣṭaṃ puraṃ

āśāmāśu śubhēna pūrayasi vā
bhāvēna mē dakṣiṇām Á

śītōpapluta ēva tigmakiraṇaṃ
saṃsēvatē prāyaśaḥ

tāpaṃ sāṃsṛtikaṃ prapadya samayē
tvāṃ sēvatē śītalam Á Á 43 Á Á

cittē śītalatā na caiva bhavatā -
cchītāvṛtassarvataḥ

sītā śītaguṇā latēva viṭapaṃ
tvāmāśritā santatam Á

chāyāṃ yacchasi śītalāṃ śritajanē -
bhyassarvadā rāghava

śaityaṃ durgatidūrakāri bhavata -
ścāpāṅgayōstātprabhō Á Á 44 Á Á

taptō’haṃ bhṛśadāruṇairatighanai -
rdurdāntakarmāgnibhiḥ

dagdhō’haṃ khalabhāṣaṇēna vacasā
vittāśayā cārditaḥ Á

tṛṣṇā karṣati tailasēcanamivā -
ṅgāratvamāptaḥ kalau

divyāpāṅganirīkṣaṇāmṛtajalai -
stāpaṃ mamāpākuru Á Á 45 Á Á

nidrāyāmapi durnivārasumaha -
tsvapnānubhūtyā bhṛśaṃ

vācā vā manasāpi vā kimapi vā
kurvannayāmi kṣaṇān Á

kiṃ kiṃ na kriyatē gatānugatikaṃ
rātrindivaṃ naśvaraṃ

tvatkāryē tu na labhyatē kṣaṇalavō
brūhi prabhō kāraṇam Á Á 46 Á Á

māhātmyaṃ tava śāśvataṃ śrutiśirō -
bhūṣāyitaṃ śōbhanaṃ

siddhaṃ tatsvata ēva sādhudhiṣaṇāḥ
prāñcō munīndrā jaguḥ Á

sthūṇākhātanayēna rākṣasamukhai -
ryadvā plavaṅgādhipaiḥ

bhūyō dēvamanuṣyapakṣinivahaiḥ
suṣṭhu pratiṣṭhāpyatē Á Á 47 Á Á

vālmīkirvivṛṇōti ṣōḍaśavidha -
praśnēna tē vaibhavaṃ

pūrṇaṃ nāradabhāṣitaṃ vidhivaśā -
llabdhvōttarāṇyañjasā Á

tadrāmāyaṇamadbhutaṃ vijayatē
sauvarṇamatyujjvalaṃ

yasmātṣōḍaśavarṇavān vilasasi
tvaṃ sarvadā rāghava Á Á 48 Á Á

sēvāṃ tē kathamāpnavāni laghutā -
māśritya sarvēṣvahaṃ

vartē vāci samaḥ kathaṃ nu bhavitā
vālmīkinā bhūtalē Á

cētō jarjaritaṃ sthiraṃ munirahaṃ
naivāsmi bhaktōttamaḥ

kāyēnāpi kapīśvarēṇa tulanā
kiṃ syātprabhō māmava Á Á 49 Á Á

pūrvairācaritaṃ tava stavanami -
tyasmāddhi hētōrahaṃ

varṇānāṃ nicayaṃ samārpayamimaṃ
stōtrātmanā svīkuru Á

sarvē prājñatamā na caiva bhuvanē
jñātaṃ tvayēdaṃ prabhō

kōdaṇḍaṃ dharamāṇa ēva kṛpayā
vīkṣasva māṃ sāmpratam Á Á 50 Á Á

śrīkōdaṇḍarāmapañcāśat

siddhārthē tu maghāsu śōbhanadinē
divyābhiṣēkōtsavē

prītassan karuṇākarō’rcakamukhā -
cchrīmattulasyā saha Á

bhūyō’nugrahakāmyayā diśati mē
snigdhāṃ daśāṃ sma prabhuḥ

tadbhūtyā parikalpitaṃ vilasatu
stōtraṃ sunīrājanam Á Á 51 Á Á

ātrēyaḥ kavivādisiṃhagururāṭ -
sēvāratassantataṃ

prājñairadbhutaśēmuṣīvilasitai -
rācāryavaryaissadā Á

prītyā sādhu nirīkṣitō vyaracaya -
tkōdaṇḍarāmastavaṃ

dāsaḥ śrīnidhirāghavō madhumayaḥ
prīṇātu mē rāghavaḥ Á Á 52 Á Á

Á Á iti śrīkōdaṇḍarāmapañcāśat samāptā Á Á

